
1. EZAUGARRI OROKORRAK

Sozietateen gaineko Zergak, bere izenak adierazten duen eran, sozietateen (enpresen) diru-sarrerak zergatzen ditu. Honek oso antza handia du PFEZaren egiturarekin (ikus XV. gaia), honekin benetan ezberdina dena gastu kengarriak dira, SZren kasuan askoz gehiago direlarik.


Batzuentzako Sozietateen gaineko Zergak ez du zentzurik, sozietatea pertsonek osatzen dutelako, eta soilik horiei kobratu beharko litzaieke zerga, enpresatik eskuratutako irabaziak PFEZean integratuz.


Beste batzuek, aldiz, esaten dute enpresek nortasun juridikoa dutela; bestalde, gizarteari kalteak eragiten dizkioten heinean (ingurugiroa hondatu...), horrengatik ordaindu behar dute. Hauengatik eta beste zenbait arrazoiengatik, SZ existitzea defendatzen dute. Honela, batzuek defendatzen dute dibidendoetara esleitutako irabaziak zergatu gabe uztea (dibidendoek PFEZa ordainduko dutelako), eta gainontzeko kopuruan SZ aplikatzea.


Gure sisteman, berriz, beste sistema bat jarraitzen da: lehenik SZ kobratzen da, ondoren dibidendoengatik PFEZa kobratzen da ere, eta ondoren SZ ordaintzean kargatutakoa itzultzen da, honela zergen ordainketa bikoitza ekidinez (ikus XV. gaia). Baina hau ez da itzultzearen arrazoi bakarra; SZ itzuliko ez balitz, eragin handiagoa izango luke jende txiroengan aberatsengan baino PFEZarekin konbinatzean, aurrerakortasuna galduz. Hau frogatzeko, adibide bat hartuko dugu:

A subjektua:

- Sozietatetik 100 euro jasotzen ditu dibidendotan

- Sozietateak %32,5 ordaintzen du Sozietateen gaineko Zergatan

- Pertsona horren PFEZaren zerga-tasa %30 da (bestelako irabaziak dituelako)

B subjektua:

- Sozietatetik 100 euro jasotzen ditu dibidendotan

- Sozietateak %32,5 ordaintzen du Sozietateen gaineko Zergatan

- Pertsona horren PFEZaren zerga-tasa %20 da (aurrekoak baino irabazi apalagoak dituelako)


Dibidendoak Sozietateen gaineko Zerga ordaindu gabe jasoko balituzte:

A subjektuak 100 euroren %30 ordainduko luke PFEZean (30 euro)

B subjektuak 100 euroren %20 ordainduko luke PFEZean (20 euro)


Dibidendoak SZ ordaindu ondoren jasoko balituzte:

A subjektuak SZtan ordainduko luke: 100 x 0,325 = 32,50 euro


dibidendotan jasoko luke: 100 – 32,50  = 67,50 euro


eta PFEZean ordainduko luke: 67,50 x 0,30 = 20,25 euro


guztira: 32,50 + 20,25 = 52,75 euro
B subjektuak SZtan ordainduko luke: 100 x 0,325 = 32,50 euro


dibidendotan jasoko luke: 100 – 32,50  = 67,50 euro


eta PFEZean ordainduko luke: 67,50 x 0,20 = 13,50 euro


guztira: 32,50 + 13,50 = 46 euro

Kasu batean eta bestean ordainduko luketena konparatzen badugu:

A subjektuak 2.ean 1.an baino gehiago ordaintzen duena: 52,75 – 30 = 22,75 euro

B subjektuak 2.ean 1.an baino gehiago ordaintzen duena: 46 – 20 = 26 euro

Beraz, hemen ikusten denez, Sozietateen gaineko Zergak eragin handiagoa du errenta apalak dituztenengan, adibidean B subjektuak (errenta apalagoa zuenak) igoera handiagoa jasaten duelako bere zergatan SZ ordaintzean. Horregatik egiten dira aurretik azaldutako zuzenketak.

2. OINARRI ZERGAGARRIA (sarrera gordinak – gastu kengarriak)

- Sarrera gordinak

+ Salmentak

+ Interesak (emandako maileguengatik)

+ Dibidendoak (dituzten beste enpresetako akzioengatik)

+ Galerak (negatiboki sartuko dira, urte batzuetan amortizatuz)

- Gastu kengarriak

+ Soldatak

+ BGAE / EPSV eta pentsio planak (enpresak langileei eginak)

+ Lehengaiak

+ Lehengai lagungarriak (auxiliares)

+ Gizarte Asegurantza (langileena ez, enpresa berarena)

+ Finantza gastuak. Sozietate batek eskuratzen dituen maileguengatik ordaintzen duen diru kopurua (honen eragina da enpresak bere dirua inbertitu beharrean mailegua eskatzen duela, gastu kengarri bezala hartuko delako; honek barne finantzaketa moteltzen du, eta kanpo finantzaketa indartu)

+ Amortizazioak. Makina eta eraikinen balio-galtzea gastu bezala hartzen da, urte batzuen artean banatzen dena. Amortizazio-epeen trataera pizgarri bezala erabili daiteke, epeak laburtuz enpresak lehenago egingo dituelako makineria berritzeko inbertsioak; aldiz, aurrekoa amortizatu bitartean seguruenik ez du makineria berrituko

3. OINARRI LIKIDAGARRIA (oinarri zergagarria – murriztapenak)


Sozietateen gaineko Zergatan oso entzutetsuak izan diren opor fiskalak hemen sartzen dira, murriztapenetan. Hauen arabera, ihardueraren 1. urtean oinarri zergagarria %99an murriztuko da, 2. urtean %75ean, 3. urtean %50, eta 4. urtean %25. Honekin enpresa berriak sortzeari erraztasunak eman nahi zaizkio.

4. KUOTA OSOA (oinarri likidagarria x zerga tasa)


Oinarri likidagarriari zerga-tasa aplikatuz, enpresak ordaindu beharreko kuota osoa lortzen dugu. Gure zerga-sisteman, sozietateek zerga-tasa bakarra dute (salbuespenak salbuespen), %32’5, berdin delarik enpresaren tamaina edo irabaziak. Honek aurrerakortasun printzipioaren aurkakoa dirudi, baina zerga-tasa aldakorra aplikatzeak ondorio txarrak dakartzala ikusiko dugu ondo aztertu ondoren. Demagun enpresaren tamainaren araberako zerga-tasa aplikatzen dela, eta BBVAko akzioak dituen pertsona batek jasotzen dituen 2.000 eurotako dibidendoengatik %32’5 ordaintzen duela; gerta liteke enpresa txiki batek kide bakoitzari 20.000 euro ematea (kide gutxi izanik, elkarren artean banatuta aurrekoari baino 10 aldiz gehiago dagokie), eta enpresaren tamainaren arabera bakarrik %20 ordaintzea.


Beraz, bigarrenak lehenengoak baino 10 aldiz irabazita, portzentai txikiagoan ordainduko lituzke zergak, enpresaren tamainari begiratu diogulako. Hau ez da inolaz ere justua, ezta aurrerakortasunaren ideiarekin koherentea, eta halako egoerak ekiditeko zerga-tasa amankomuna da, ez aurrerakorra ezta atzerakorra ez dena, soilik neutrala.


Esan bezala, zerga-tasa amankomun hau %32’5ekoa da (salbuespenak: hidrokarburoen enpresak %40, enpresa txikiak %30, aseguru-etxe eta mutuak %25, kooperatibak %19-21, transparentzia fiskaleko enpresak %1, kreditu kooperatibak %28...).

5. KUOTA LIKIDOA (kuota osoa – kenkariak)

- Kenkariak

+ Inbertsio finkoen gaineko kenkaria (aktibo finkoetan). Inbertsioak egindako momentua hartzen da kontutan, eta balio osoaren %10 sartzen da kenkaritan (lurralde komunean, %5)

+ Inbertsioak teknologia berrietan: %10

+ Inbertsioak interes kulturaleko jardueretan: %10 (zinemagintzan %20)

+ Errenta aldakorreko balioak erosiz: %5 (Bilboko burtsan bada, %6,5), beti ere iharduera ekonomiko aktiboak burutzen dituzten enpresak (espekulazio hutsa ez)

+ Gastuak ikerketa eta berrikuntza teknologikoan: %30

+ Ingurugiroa hobetzeko eginiko gastuak: %15

+ Esportazioa bideratzeko eginiko gastuak: %25

+ Prestakuntza profesionalean eginiko gastuak: %25

+ Enplegua sortzeagatik: sortutako lanpostu bakoitzarengatik diru bat jasotzen da

+ Inbertsio ekoizkorrak egiteko fondoak: %10


Muga: kenkari guztien baturak kuota osoaren portzentai jakin bat ez gainditzea

